
Meeqqat atuarfianni nukarlerni ilitsoqqussaralugu oqaatsit kisiisa atorlugit atuartitsisaler-

nermi pitsaaqutigisinnaasai pitsaanngequtigisinnaasalu pillugit, Naalakkersuisut misissueq-

qullugit peqquneqarnissaannik Inatsisartut aaliangiiffigisassaatut siunnersuut. Tamatumani 

ilitsoqqussaralugu oqaatsit danskisut kalaallisullu oqaatsit pineqarput, misissuinermilu angu-

sat UPA2018 sioqqullugu Inatsisartunut saqqummiunneqareersimassapput.    

(Inatsisartuni ilaasortaq Peter Olsen, Inuit Ataqatigiit) 

 

Inatsisartuni ilaasortap Inuit Ataqatigiinneersup Peter Olsenni aalajangiifigisassatut siunnersuu-

taannut Siumumiit imatut oqaaseqassaagut. 

 

Meeqqat atuarfiat tassaavoq kinguaariit ilisimasassanik ingerlatitseqqiisarfiat. Meeqqat atuarfiat 

inuiannit kikkuugaluartunit tamanit qitiulluni inissisimavoq, meeqqammi atuarfianniipput meeqqat 

inuiaqatigiit pitsaasumik ingerlaqqinnissaannut kivitsisussat nangitsisussallu.  

Nunaavugut oqaluttuarisaanikkut alloriarfinnik ilaatigut oqitsuinnaanngitsunik kinguaariillu 

inuunerannut annertuunik sunniutilinnik aqqusaagaqarsimasut. Nunarsuarmi inuiaat siuarsimasutut 

imminnut taasartut aqqusaarfiit ukiorpassuarni nikeriarfigisarsimasaat nunatsinni piffissap sivikit-

suarannguup iluani aqqusaarsimavagut misilinneqaatigalugillu. Taanaannarluunniit qiviassagutsigu 

killiffipput qanoq naleqqussarsinnaanermik annertutigisumik pigisaqarnitsinnik takutittuarpaatigut. 

 

Meeqqat atuarfiat oqallisigitillugu ukiuni kingullerni pikkoriffigivallaarsimanngisarput aallartivit-

sinnanga eqqaalaarlara, iluatsinnerusimasinnaasatsinnik iluatsissimanngisatsinnillu oqalli-

seqarnitsinni  iluatsissimasatsinnik aamma oqalliseqartarnissarput pingaaruteqarluinnarmat, iluatsis-

simasavullu sunik sakkoqarluta qanorlu iliornitsigut angusimaneri tamatigut eqqumaffigineqarta-

riaqarmata, tassaniimmat nukik iluatsissimanngisatsinnik nukillaartitsisussaq.  

 

Siunnersuuteqartup meeqqat atuarfianni nukarlerni ilitsoqqussaralugu oqaatsit kisiisa atorlugit 

atuartitsisalernermi pitsaaqutigisinnaasat pitsaanngequtigisinnaasallu pillugit misissueqqusinera 

soqutiginaateqartutut isigaarput, naak misissuisitsinissami immitsinnut tunngavigisinnaanngik-

kaluartugut nunani allani ilisimatusarnerni suliaareersut misilittagaareersullu sakkussatut atorne-

qarsinnaasut tamaasa pisariaqartinneqartut ujartuiffigiuarneqartariaqartullu Siumumiit isumaqar-

figigatsigu. 

Taamak oqariartuuteqarluta eqqaasitsissutigissavarput Naalakkersuisut oqaatsinik ilinniartitsinermi 

misissueqqissaartussanik pilersitsinikuummata. Suleqatigiissitaq oqaatsinik ilikkalertortarnermi im-

mikkut ilisimasallit maanna sulinertik ingerlappaat, taamaammat suliat assigiimmik siunertaqartut 

imminnut qalleraatinnginnissaaq pingaartillugu kaammattuutigaarput suleqatigiissitap nalunaarusi-

ornissaa utaqqineqassasoq. 

 

Taamaakkaluartoq soqutiginaateqartutut isigaarput meeqqat atuarfiini periutsit ullumikkut atorne-

qartut allat isummersorfigissallugit, soorlu meeqqat ikaarsaariarfinni tamani misilitsittarnerat 

(trintest) ilumut pissusissamisoornersoq allatullu iliortoqarsinnaannginnersoq isumaliutigalugu.  

Tassunga aamma ilaaqqissaarpoq atuagarsornerup timimillu aalatitsinerup assaallu atorlugit ineri-

titaqarnikkut qaffasinnerusunik angusaqartitsisarnerata pingaartinneqarnissaa, timersornikkut, 

assassornikkut atuagarsornikkullu agguaqatigiinnerusumik ingerlatsinerup meeqqat ajugaasutut 

misigisussat amerlanerungaartut pilersissammagit. 

 

Siumumiit isumaqarpugut meeqqat meeqqatut isigineqassasut, tatigissavavullu ilinniartitsisut 

anguniagassat aallaavigalugit ilinniartitsinertik ingerlatissagaat, imaanngitsoq meeqqat mikineriniit 

atuakkersornikkut pisinnaasat kisiisa aallaavigalugit agguataaleriissagivut pikkorissunut 

pikkorinnginnerusunullu. Meeqqat ineriartortinneqassapput assigiinngiiaarnerat ataqqillugu, 

tassaneeqqissaarmat meeqqamik qitiutitsilluni atuartitsineq.  

 

Meeqqat atuarfiat tassaavoq inuiaqatigiinni tamatta soqutigisariaqagarput, tamatigullu pitsanngor-

saajuarnermik anersaaqarluta peqataaffigisariaqagarput.  

Misissuisitsinerit sakkussanik pitsaasunik pilersitsisinnaasut ujartuiffigineqartuartariaqarmata 

siunnersuut qulequttanik nalilersuiffigineqartariaqartunik ilaartugaq Ilinniartitaanermut, Kulture-

qarnermut, Ilisimatusarnermut Ilageeqarnermullu Ataatsimiitsitaliamut appassaaneerneqartinnani  

ingerlateqqinneqarnissaa innersuussutigaarput. 

 

Vivian Motzfeldt - Siumut 


